
2023-2027 онд хэрэгжих НҮБ-ын Хүн амын
сангийн Улс орныг дэмжих хөтөлбөрийг
хамтран хэрэгжүүлэгч байгууллагуудтай
гэрээ зурлаа
2023-2027 онд хэрэгжих НҮБ-ын Хүн амын сан Улс орныг дэмжих 7 дугаар
хөтөлбөрийг хэрэгжүүлэгч байгууллагуудтай хамтран ажиллах гэрээнд
гарын үсэг зурлаа.

НҮБ-ын Хүн амын сангийн Улс орныг дэмжих 7 дугаар хөтөлбөр нь өмнөх
хөтөлбөрийн амжилт дээр суурилан, Монгол Улсын Засгийн Газрын Алсын
Хараа 2050, НҮБ-ын Тогтвортой хөгжлийн хамтын ажиллагааны хүрээ
баримт бичиг, ОУ-ын Хүн Ам ба Хөгжлийн Бага Хурлын (ОУХХБХ) Мөрийн
хөтөлбөр, 25 дахь удаагийн ОУХХБХ-д илтгэсэн Засгийн Газрын үүрэг
амлалт, НҮБ-ын Хүн амын сангийн стратегийн төлөвлөлттэй нягт уялдан
боловсруулагдсан юм.

Жендэрийн тэгш байдлыг хангах, эмэгтэйчүүдийг чадавхжуулах

НҮБ-ын Хүн амын сан Монгол эрэгтэй, эмэгтэй хүн бүрийг Эмэгтэйчүүд, охидын
эсрэг хүчирхийллийг таслан зогсоох олон улсын “НЭГДЭЕ!” уриан доор нэгдэж,
НАНДИН БҮХНЭЭ ХАМГААЛЖ, жендэрт суурилсан хүчирхийллийг таслан
зогсооход өөрсдийн үүрэг оролцоог ухамсарлан, гар бие, дуу хоолойгоо өргөн
оролцохыг уриалж байна.
#16DaysOfActivism #EndGenderBasedViolence #EndViolenceAgainstWomen
#нандинбүхнээхамгаалъя

Жендэрт суурилсан хүчирхийлэлтэй
тэмцэх 16 хоногийн аян 13 сая хандалт
авлаа
2022 оны  Жендэрт суурилсан хүчирхийлэлтэй тэмцэх 16 хоногийн аяныг
НҮБ-ын Хүн амын сан, Жендэрийн үндэсний хороотой хамтран “НАНДИН
БҮХНЭЭ ХАМГААЛЪЯ – ӨӨРИЙГӨӨ, ГЭР БҮЛЭЭ, ОРЧИН ТОЙРНОО”
уриан дор 2022 оны 11 дүгээр сарын 25-аас 12 дугаар сарын 10-ны өдрийг
дуустал үндэсний хэмжээнд амжилттай зохион байгууллаа. Тус аянд
Монгол дахь НҮБ-ын бүх агентлаг, олон улсын хөгжлийн байгууллагууд,
Элчин сайдын яамд, иргэний нийгэм, хувийн хэвшлийн оролцож жендэрт
суурилсан хүчирхийллийг таслан зогсоох чиглэлээр олон арга хэмээ
зохион байгуулсан юм.
Тус аянд 260 гаруй төрийн, хувийн хэвшлийн болон олон улсын
байгууллагын 34,000 гаруй албан хаагчид нэгдэж, жендэрийн хэвшмэл
ташаа ойлголтоос татгалзах агуулга бүхий нөлөөллийн үйл ажиллагааг
эрчимтэй хэрэгжүүлсэн юм.
Хэрэгжсэн 16 хоногийн хугацаанд тус аяны хүрээнд бэлтгэгдсэн контент,
мэдээ мэдээллүүд олон нийтийн мэдээллийн хэрэгсэл болон нийгмийн
сүлжээний хэрэгслээр дамжуулж 13.2 сая гаруй хандалт авсан байна.
НҮБ-ын Хүн амын сан олон сувгаар дамжуулан өргөн хүрээг хамарсан

кампанит ажилд дэмжлэг үзүүлж оролцсон, техникийн туршлага,
сурталчилгаа, санхүүгийн хувь нэмэр оруулсан бүх байгууллагуудад
талархал илэрхийлье.

Жендэрт суурилсан хүчирхийллийг таслан зогсоохыг уриалсан НҮБ-ын
Удирдлагын багийн хамтарсан мэдэгдэл

Бэлгийн цогц боловсролоор дамжуулан
жендэрт суурилсан хүчирхийллээс
урьдчилан сэргийлэх нь
НҮБ-ын Хүн амын сангийн Ази, номхон далайн бүсийн оффис нь
Австралийн ANROWS судалгааны байгууллагатай хамтран жендэрт
суурилсан хүчирхийллээс (ЖСХ) урьдчилан сэргийлэх зорилгоор Монгол
Улсын бэлгийн цогц боловсролын (БЦБ) хөтөлбөрт нөхцөл байдлын дүн
шинжилгээ хийхээр ажиллаж байна. Энэ хүрээнд, Монгол дахь НҮБ-ын Хүн

амын сан Монгол Улсын хэмжээнд нөхцөл байдлын үнэлгээ хийж, Баян-
Өлгий, Сүхбаатар аймагт нөхцөл байдлын дүн шинжилгээ хийх зорилгоор
тоон мэдээлэл цуглуулах ажлыг эхлүүлээд байна.
Монгол дахь нөхцөл байдлын шинжилгээний зорилго нь ерөнхий
боловсролын сургуулийн  түвшинд бэлгийн цогц боловсрол олгох үйл
ажиллагаа хэрхэн явагдаж байгаа талаар өнөөгийн нөхцөл байдлыг
ойлгох, улмаар, ЖСХ-ээс урьдчилан сэргийлэхэд БЦБ-ын хөтөлбөрийг
бэхжүүлэх платформ, нэвтрэх өнцгийг тодорхойлоход оршино. Нөхцөл
байдлын дүн шинжилгээ нь Монгол улсад ЖСХ-ээс урьдчилан сэргийлэх
дунд сургуулийн БЦБ-ын хөтөлбөрийг бэхжүүлэхэд тохирсон цогц үйл
ажиллагаа боловсруулахад туслах болно.

НҮБ-ын Хүн амын сан сайн дурын үйлсийг
Монголд түгээн дэлгэрүүлэхэд оролцож
байна
Монгол Улсад сайн дурын үйл ажиллагааг түгээн дэлгэрүүлэх, мөн
Жендэрт суурилсан хүчирхийллийн эсрэг 16 хоногийн аяныг тохиолдуулан
НҮБ-ын Ази, Номхон далайн бүсийн Сайн дурын ажилтнуудын
байгууллага, Монгол дахь НҮБ-ын Суурин зохицуулагчийн газар болон
НҮБ-ын Хүн амын сан хамтран Монгол Улсад сайн дурын үйл ажиллагааг
сурталчлах, дэлгэрүүлэх цахим арга хэмжээг 11 дүгээр сарын 22-ны өдөр
зохион байгууллаа.
Тус арга хэмжээний зорилго Жендэрт суурилсан хүчирхийлэлтэй тэмцэхэд
сайн дурын үйл ажиллагааны үүргийг онцлон харуулах, Залуучуудын дунд
сайн дурын үйл ажиллагааг сурталчлах, ялангуяа өөрсдийн амьдралд
нөлөөлж буй асуудлуудыг шийдвэрлэхэд залуучууд утга учиртайгаар
оролцох боломжтойг түгээх байсан.



Жендэрт суурилсан хүчирхийлэлтэй
тэмцэхэд олон талт хамтын
ажиллагааг бэхжүүлэх нь
“Гэр бүлийн хүчирхийлэлтэй тэмцэхэд олон талт хамтын ажиллагаа”
хамтарсан багийн 5-р чуулган 2022 оны 11 дүгээр сарын 14-ний өдөр
Төрийн ордонд амжилттай зохион байгуулагдлаа.
Чуулганд Хууль зүй дотоод хэргийн сайд Х.Нямбаатар, Хөдөлмөр,
нийгмийн хамгааллын сайд Т.Аюурсайхан, НҮБ-ын Хүн амын сангийн
тэргүүн доктор Халид Шарифи нээлтийн үг хэлж, УИХ-ын гишүүн
Б.Баярсайхан, УИХ-ын гишүүн Б.Жаргалмаа, Канад Улсаас Монгол Улсад
суугаа Онц бөгөөд Бүрэн эрхт Элчин сайд хатагтай Кэтрин Элизабет
Ивкофф, Европын Холбооноос Монгол Улсад суугаа Онц бөгөөд Бүрэн
эрхт Элчин сайд хатагтай Аксель Никэйз, НИТХ-ын дарга бөгөөд
Нийслэлийн гэмт хэргээс урьдчилан сэргийлэх ажлыг зохицуулах салбар
зөвлөлийн дарга Ж.Батбаясгалан зэрэг зочид төлөөлөгчид оролцлоо.
Хамтарсан багийн үндэсний 5-р чуулганд улсын хэмжээнд үйл ажиллагаа
явуулж буй 735 хамтарсан багийн 800 гаруй төлөөлөгчид оролцож салбар
дундын хамтын ажиллагааг бэхжүүлэх, хамтарсан багийн үйл ажиллагааг
сайжруулах, санхүүжилтийг шийдвэрлэх талаар хэлэлцсэн.
Мөн чуулганд оролцсон хамтарсан багийн гишүүдээс ирсэн саналыг
нэгтгэн боловсруулж холбогдох яам, салбарын сайд нарт хүргүүлэн



хамтарсан багийн үйл ажиллагааны санхүүжилтийг шийдвэрлэх, холбогдох
хууль тогтоомжид орох өөрчлөлтийн талаар 2023 оны үйл ажиллагаандаа
тусгахаар боллоо.

Өсвөр үе ба Залуучуудын хөгжил

Залуучуудын хөгжлийн асуудлаар Хувийн
хэвшилтэй түншилж байна
2022 оны 10-р сарын 21-ний өдөр НҮБ-ын Хүн амын сан болон Юнител
групп нь залуучуудын хөгжлийн чиглэлээр хамтын ажиллагаагаа
өргөжүүлэх, ялангуяа өсвөр үе, залуучуудын эрүүл, үр бүтээлтэй ирээдүйд
шаардлагатай мэдлэг, амьдрах ухааныг залуучуудад эзэмшүүлэх
чиглэлээр хамтран ажиллах санамж бичигт гарын үсэг зурлаа.
Юнител группийг төлөөлж, Хэрэглэгчийн бизнес хариуцсан захирал
Д.Жамъяншарав санамж бичигт гарын үсэг зурж, залуучуудын хөгжлийн
чиглэлээр НҮБ-ын Хүн амын сантай хамтын ажиллагаагаа өргөжүүлж
байгаад сэтгэл хангалуун байгаагаа илэрхийлэв.
Хамтын ажиллагааны санамж бичигт гарын үсэг зурснаар НҮБ-ын Хүн
амын сан болон Юнител групп ирэх таван жилд Монголын залуучууд,
ялангуяа хөгжлөөс гадуур орхигдсон залуучуудад амьдрах ухаан, гэр бүл
төлөвлөлтийн талаарх үнэн зөв мэдээлэл, мэдлэгийг олгох замаар
залуучуудыг хөгжүүлэх, чадавхжуулах, улмаар залуучууд өөрсдийн нөөц,
бололцоогоо бүрэн дайчлах боломжийг бүрдүүлэх чиглэлээр хамтын
ажиллагаагаа өргөжүүлэхээр зорьж байна.

Залуучуудын хөгжлийн төвийн
мэргэжилтнүүд мэдлэг, чадавхаа
дээшлүүллээ
НҮБ-ын Хүн амын сангийн дэмжлэгтэйгээр Хөдөлмөр, нийгмийн
хамгааллын яам 10 дугаар сарын 24-28-ны өдрүүдэд Улаанбаатар хотод
үндэсний хэмжээнд үйл ажиллагаа явуулж буй Залуучуудын хөгжлийн
төвийн (ЗХТ) менежер, ажилтнуудыг чадавхжуулах 5 хоногийн сургалт
зохион байгууллаа. ЗХТ-ийн үйл ажиллагаа тогтвортой байж, арга хэмжээ,
үйлчилгээний чанар, агуулга, хүртээмжийг байнга сайжруулахад тус
сургалт ач холбогдолтой бөгөөд төвийн ажилтнуудын өдөр тутмын үйл
ажиллагаатай холбоотой журам, үйл ажиллагааны стандарт, анхан шатны
статистик мэдээллийг бүртгэх маягтууд шинээр батлагдсан үед зохион
байгуулагдаж байгаа нь цаг үе  оллоо. Сургалтад орон даяар үйл
ажиллагаа явуулж буй нийт 35 ЗХТ-ийн 80 гаруй менежер, ажилтнууд
хамрагдлаа.
 
НҮБ-ын агентлагууд Залуучуудын хөгжлийн төвийн ажилтнуудыг
чадавхжуулж байна

НҮБ-ын Хүн амын сан НҮБ-ын Залуучуудын ажлын хэсгийн ахлагч
агентлагийн хувьд Залуучуудын хөгжлийн төвийн ажилтнуудыг НҮБ-ын
агентлагуудаас чадавхжуулах жилийн төлөвлөгөөг боловсруулж,
хэрэгжилтийг ханган ажиллаж байна. Энэ хүрээнд НҮБ-ын Олон улсын
хөдөлмөрийн байгууллага болон Залуучуудын  зохистой  хөдөлмөрийн
үндэсний сүлжээ хамтран 11-р сарын 2, 3-ны өдрүүдэд зохистой хөдөлмөр,
залуучуудын хөдөлмөрлөх эрхийн талаар хоёр өдрийн сургалт зохион
байгууллаа. Сургалтад ЗХТ-ийн 10 ажилтан хамрагдаж, Хөдөлмөрийн
хуулийн шинэчилсэн найруулгын дагуу зохистой хөдөлмөр, залуучуудын
хөдөлмөрлөх эрхийн талаарх ойлголтоо нэмэгдүүлэв.

НҮБ-ын Хүн амын сан эрүүл мэндийн
боловсролыг чанартай хүргэх туршлага
судлах аяллыг дэмжив



НҮБ-ын Хүн амын сан Өмнөговь аймгийн Засаг даргын Тамгын газартай
хамтран Сингапурт туршлага судлах, айлчлалыг зохион байгуулж, олон
улсын эрүүл мэндийг дэмжих үр дүнтэй хөтөлбөрөөс суралцлаа.
Төлөөлөгчид Сингапурын Эрүүл мэндийг дэмжих зөвлөлөөс дэмжлэг
үзүүлж буй хүүхэд, залуучуудын эрүүл мэндийг дэмжих хөтөлбөрүүд болон
үндэсний илрүүлэг үзлэгийн хөтөлбөрийн талаар мэдээлэл авч, сургуулийн
болон сургуулиас гадуур эрүүл мэндийн чанартай боловсрол олгох
Монголд нэвтрүүлж болох арга, аргачлалын талаар судаллаа.

Бэлгийн болон нөхөн үржихүйн эрүүл мэнд ба Нөхөн үржихүйн эрх

Молекул биологийн лабораторийг нээж,
чадавхжуулах сургалт зохион байгуулав 
 

Люксембургийн Засгийн Газрын санхүүгийн дэмжлэгтэйгээр НҮБ-ын Хүн
амын сангаас хэрэгжүүлсэн "Цар тахлын үед эхийн болон нөхөн үржихүйн
эрүүл мэнд ба эрхийг хамгаалах нь" төслийг 2022 оны 10 дугаар сард
хэрэгжүүлж дууслаа.
Тус төслийн хүрээнд “Өргөө”, “Амгалан” Амаржих газрууд болон Эх, нярай,
эмэгтэйчүүдийн Үндэсний төвд молекул биологийн лабораторийг нээхэд
шаардлагатай ПГУ-ийн тоног төхөөрөмж, тавилга хэрэгслийг хүлээлгэн
өглөө. Тус лаборатори нь КОВИД-19 халдвараас гадна хламид, заг хүйтэн,
хүний хөхөнцөр вирус зэрэг нөхөн үржихүйн замын халдварыг оношлох
бөгөөд нээлт хийснээс хойш 2 сарын хугацаанд 2,964 удаагийн шинжилгээг
хийсэн нь эмнэлгүүдийн оношилгооны хүчин чадал нэмэгдсэнийг харуулж
байна.
Төслийн хүрээнд дээрх 3 эмнэлгийн лабораторийн мэргэжилтнүүдээс
гадна 21 аймгийн лабораторийн эмч нарыг сургалтад хамруулсан юм.



Эх, хүүхэд, нөхөн үржихүйн эрүүл мэндийн
үндэсний 5 дахь зөвлөгөөн зохион
байгуулав
2022 оны 10 сарын 7-8-ны өдрүүдэд Эх, хүүхэд, нөхөн үржихүйн эрүүл
мэндийн үндэсний 5 дахь зөвлөгөөнийг ЭМЯ, ЭХЭМҮТ-тэй хамтран зохион
байгуулав. 
Зөвлөгөөний үеэр одоогийн эх, нярайн эрүүл мэндийн нөхцөл байдлыг
үнэлж, урт хугацааны бодлогууд болох Тогтвортой хөгжлийн үзэл
баримтлал 2030, Алсын хараа 2050-ын зорилтод хүрэхэд салбар дундын
хариу арга хэмжээ, хөрөнгө оруулалт шаардсан нэн тэргүүнд хийгдэх үйл
ажиллагааг тодорхойлохоор эрүүл мэндийн бодлого боловсруулагчид,
үйлчилгээ үзүүлэгчид, хөгжлийн байгууллагуудын 180 гаруй оролцогчид
“Тогтвортой хөгжлийн зорилт 2030 - Эх, нярай, нөхөн үржихүйн эрүүл мэнд”
сэдвийн дор хэлэлцэж, санал солилцлоо.
Зөвлөгөөний үеэр Австралийн Бүрнетийн Их сургуулиас эхийн болон нөхөн
үржихүйн эрүүл мэндэд оруулах хөрөнгө оруулалтын талаар хийгдсэн
судалгааны урьдчилсан үр дүнг судлаач Ник Скотт илтгэж, гэр бүл
төлөвлөлт, жирэмсний хяналт, төрөлтийн тусламж үйлчилгээнд зарцуулсан
нэг ам доллар тутмаас ирээдүйд 14 ам долларын үр өгөөжтэй байх
тооцоолол гарсныг илтгэлдээ танилцуулав.

Эх, хүүхдийн эрүүл мэндийн чиглэлээр
хэрэгжих шинэ төслийн Удирдах хороог
байгуулав
Люксембургийн Засгийн Газрын санхүүжилтээр хэрэгжих “Эхийн болон
перинатал сэргийлэх боломжтой эндэгдлийг тэглэх үйл ажиллагааг
эрчимжүүлэх нь”   төслийн Удирдах хороо эрүүл мэндийн сайдын
тушаалаар байгуулагдаж, анхдугаар хурлаа 2022 оны 12 сарын 12-нд хийв.
Энэхүү төсөл нь ирэх 5 жилийн хугацаанд хэрэгжих ба эхийн болон
перинатал сэргийлэх боломжтой эндэгдэлд хариу арга хэмжээ авахад
нотолгоо, бүртгэл мэдээлэлд үндэслэсэн бодлого, эрх зүйн орчныг
сайжруулах, эх, нярай, нөхөн үржихүйн тусламж үйлчилгээг жендерийн
мэдрэмжтэй зохион байгуулах, хариу арга хэмжээ авах үндэсний чадавхыг



нэмэгдүүлэх, эрүүл мэндийн чанартай, хүлээн зөвшөөрөгдсөн
үйлчилгээний талаарх мэдлэг, эрэлт хэрэгцээг нэмэгдүүлэх зорилготой юм.

Жирэмслэхээс сэргийлэх арга хэрэгслийн
хүртээмжийг нэмэгдүүлэхэд дэмжлэг
үзүүлнэ
Эх хүүхдийн эрүүл мэндийн үндэсний төв НҮБ-ын Хүн амын сангийн
санхүүгийн дэмжлэгтэйгээр жирэмслэхээс сэргийлэх орчин үеийн арга
хэрэгслийн хүртээмжийн судалгааг хийж гүйцэтгэв. Судалгаагаар эрүүл
мэндийн байгууллагуудын 40 хүртэлх хувь нь орчин үеийн жирэмслэхээс
сэргийлэх эм хэрэгслийн нөөцөөр дутагдалтай байгааг илрүүлжээ.
Судалгааны үр дүнгээр баримтын хуудас боловсруулж, эх хүүхдийн эрүүл
мэндийн тусламж үйлчилгээний чанарыг сайжруулах талаар Төрийн
ордонд хийгдсэн зөвлөлдөх уулзалтын үеэр танилцуулав. Төсвийн
санхүүжилтээр хийгдэж буй эм, хэрэгслийн худалдан авалтыг нэмэгдүүлж,
хүртээмжийг сайжруулах чиглэлээр НҮБ-ын Хүн амын сан техникийн
дэмжлэг үзүүлж ажиллана.

Оюутны дотуур байранд хийгдсэн нөхөн
үржихүйн эрүүл мэнд ба эрхийн үнэлгээг
танилцуулав 
НҮБ-ын Хүн амын сангийн санхүүгийн дэмжлэгтэйгээр Хүний эрхийн
үндэсний комисс их дээд сургуульд суралцаж буй оюутнуудын дунд хийсэн
нөхөн үржихүйн эрүүл мэнд ба эрхийн нөхцөл байдлын үнэлгээний үр дүнг
11 сарын 15-ны өдөр танилцууллаа. 
Үнэлгээгээр нөхөн үржихүйн 13 эрх тодорхой хэмжээгээр зөрчигдсөн
болохыг тэр дундаа бэлгийн болон нөхөн үржихүйн асуудлаар хувийн
нууцаа хамгаалуулах эрх, ялгаварлан гадуурхалт, тэгш бус байдлаас ангид
байх эрх, чанартай эрүүл мэндийн тусламж үйлчилгээ авах эрхүүд ноцтой
зөрчигдөж байгааг төрийн болон олон нийтийн төлөөллүүдэд танилцуулж,
зөвлөмжийн төсөлд санал авав. Үнэлгээний үр дүнг Хүний эрхийн нөхцөл
байдлын 2022 оны илтгэлд тусгаж, зөвлөмжүүдийг 2023 оны 3 сард УИХ-д
өргөн барих юм.



Эх баригчдыг дэмжиж ажиллана
НҮБ-ын Хүн амын сангийн Дэлхийн эх баригчийг дэмжих стратеги 2018-
2030–д үндэслэн эх баригчийг хөгжүүлэх үндэсний стратегийг
боловсруулахаар ЭМЯ-тай хамтран уулзалт хэлэлцүүлгийг зохион
байгуулав.
НҮБ-ын Хүн амын сангаас эх баригчид суурилсан гэр бүл төлөвлөлт, өсвөр
үеийн тусламж үйлчилгээг бий болгох, тэднийг эрх мэдэлжүүлэхэд
бодлогын дэмжлэг үзүүлэхээр зорин ажиллаж байна. Ингэснээр бэлгийн
болон нөхөн үржихүйн эрүүл мэндийн тусламж үйлчилгээний чанар,
хүртээмж нэмэгдэх боломжтой гэж үзэж байгаа юм.

Нөхөн үржихүйн эрүүл мэндийн анхан
шатны тусламжийн багцыг онцгой
байдлын хариу арга хэмжээний
төлөвлөгөөнд тусгах нь
Эрүүл мэндийн яам, НҮБ-ын Хүн амын сан, Онцгой байдлын ерөнхий
газар, Нийслэлийн эрүүл мэндийн газар хамтран Бэлгийн болон нөхөн
үржихүйн эрүүл мэндийн тусламж үйлчилгээний анхан шатны багцыг
онцгой байдлын үед үзүүлэх эрүүл мэндийн хариу арга хэмжээний
төлөвлөгөөнд нэмж тусгах талаар зөвлөлдөх уулзалт зохион байгууллаа.
Хэлэлцүүлгийн үеэр Нөхөн үржихүйн эрүүл мэндийн анхан шатны тусламж
үйлчилгээг онцгой байдлын үед тасралтгүй үзүүлэх нь өсвөр насны
хүүхдүүд, жирэмсэн болон хөхүүл ээж болон хөгжлийн бэрхшээлтэй иргэд
зэрэг зорилтот бүлгийн хүн амын эрүүл мэндийг хамгаалахад нэн
хэрэгцээтэй болохыг уулзалтыг оролцогчид онцоллоо.  

Нөхцөл байдлын түргэвчилсэн үнэлгээний
үр дүнг танилцуулав
НҮБ-ын Хүн амын сан 9 дүгээр сараас эхлэн Жирэмсэн эхчүүдэд
зориулсан бичил тэжээлийн хүртээмжид Украйнд болж буй дайны нөлөө,
Жендэрт суурилсан хүчирхийлэлд эрүүл мэндийн салбарын хариу арга
хэмжээний бэлэн байдал гэсэн хоёр түргэвчилсэн үнэлгээг хийж
гүйцэтгэлээ.
Дайнаас үүдэлтэй тээвэр логистикийн асуудал нь эм хэрэгслийн хомсдол,
үнийн өсөлт зэрэгт нөлөөлж, Монгол эмэгтэйчүүд төмрийн болон фолийн
хүчил хангалттай авч чадахгүй байгаа нь  үнэлгээгээр илэрсэн байна.
Жендэрт суурилсан хүчирхийлэлд эрүүл мэндийн салбарын бэлэн
байдлын судалгаагаар Монгол Улсын эрүүл мэндийн хариу арга хэмжээ
олон улсын стандартаас 30%-иар доогуур байгаа нь тогтоогдов.   Түүнээс
гадна, одоо Монгол улсад мөрдөөд байгаа жендэрт суурилсан



хүчирхийллийг албан журмаар мэдээлэх асуудлыг эргэн дүгнэж,
хүчирхийллийн хохирогчоос зөвшөөрөл авч байх нь зүйтэй гэж үзэв.

Жирэмслэлт бүр хүссэн, төрөлт бүр эсэн мэнд, залуу хүн бүр нөөц бололцоогоо
бүрэн дайчилж, хөгжлийн өндөрлөгт хүрэх нөхцөлийг бүрдүүлэхийн төлөө хүчин
чармайлтыг үргэлж дэмждэг хандивлагчид, түншүүд, хамт олондоо баярлалаа.

